
 татар теле һәм әдәбияты укытучысы
Тема: Шагыйрә Клара Булатова иҗатының бүгенге көндәге урыны.
Клара Булатова иҗатын өйрәнүнең актуальлеге. Бар гомерен шигърияткә һәм укытучы хезмәтенә багышлаган шагыйрә яшь буынга тормыш мәгънәсен аңларга, ялгыш адымнар ясаудан сак булырга,        бер-береңне яратып һәм хөрмәтләп яшәргә өйрәтүе белән бу тема һәрвакыт актуаль булып калачак. 
Өйрәнүнең максаты: шагыйрә иҗатының күпкырлы, эзлекле һәм мәгънәле булуын дәлилләү. Бу максат түбәндәге бурычларны ачыклауны күздә тота:
- К. Булатова иҗатында сугыш тематикасы чагылышы;
- К. Булатова иҗатында мәхәббәт лирикасы;
- шагыйрә иҗатында гаиләгә, кешеләр арасындагы мөнәсәбәтләргә бирелгән урын.
Тикшерү объекты: К. Булатованың төрле елларда иҗат иткән әдәби әсәрләре.
К. Булатова иҗатын өйрәнүнең практик әһәмияте: яшь буынга әхлак тәрбиясе бирүдә шагыйрә иҗатының матур үрнәкләрен файдалану; тормыш кадерен аңларга, бер-береңә игътибарлы һәм итәгатъле булырга өйрәтү .
Сезнең кайчан да булса тезелешеп очкан кошларны күзәткәнегез, алар биеклегенә күтәрелергә тырышканыгыз юкмы? Әгәр булса, сез шигъри җанлы кеше. Зәңгәр күктән тезелешеп очкан кошлар каурыйлары белән һавада шигырь язып калдыралар.  Ә инде кошлар телен аңлый белүче илаһи затлар шул шигырьләрне эләктереп алалар да дәфтәр битләренә төшерәләр. Аларны шагыйрьләр дип атыйлар.
	Фәнис   Яруллин.
Мин уз чыгышыма  эпиграф итеп бу сүзләрне очраклы рәвештә генә алмадым, чөнки шагыйрә  Клара Булатованың шигырьләре белән танышу ирексездән ниндидер илаһи бер сихри дөньяга алып кереп китә. Мәктәптә укыганда да,  техникумда да миңа аның үзе белән очрашу, шул очрашуларда аның шигырьләрен сөйләү бәхете насыйп булды. Ә менә конференциядә катнашырга  тәкъдим  алгач,  мин аның иҗатындагы өч теманы җентекләбрәк өйрәнергә һәм алган тэсирләремне сезнең белән уртаклашып китәргә булдым. Өйрәну объектлары итеп мин түбәндәге темаларны  сайладым:
 1. Шагыйрә иҗатында сугыш тематикасы
2. Клара Булатова иҗатында мәхәббәт лирикасының чагылышы.
3. Клара Булатованың гаиләдәге урыны, якыннарына мөнәсәбәте.
Сугыш турында язмаган шагыйрь яисә җырламаган җырчы юктыр. Бу бик табигый, чөнки сугыш – ул рәхәттән михнәткә күчү, кеше язмышын хәл итә торган вакыйга. Ә менә шул чор күренешләрен  бала күзлегеннән, үсмер кыз күзлегеннән күреп, еллар үткәч, шул вакыйгаларга үз мөнәсәбәтен белдерүчеләр бу дәһшәтнең никадәр ачы, аяусыз,  куркыныч булуын күрсәтәләр. Мин “Ә мин беләм” шигыренә тукталдым.
Клара Булатова  иҗатында Бөек Ватан сугышына атап язылган шигырьләр шактый. Шагыйрә шигырьләрендә сугыш елларының бөтен авырлыгын укучыга төгәл һәм аңлаешлы итеп күрсәтә. Сугышка багышланган һәрбер шигырь бик эчтәлекле итеп, зур осталык белән язылган. 
“Ә мин беләм” шигырендә шагыйрә үзенең сугыш елларында кичергән газаплары, авырлыклары аша, сугышның никадәр явызлыгын, халкыбызның ул елларда кичергән ачлыкны, ялангачлыкны ачып бирә. Шигырьнең һәрбер куплетында диярлек автор сорау куя. “Күрдеңме син?”,  “Беләсенме?”,  “Кичердеңме?” дигән сораулар белән мөрәҗәгать итә. Мондый күренешне куллану шигырь укучыны уйланырга мәҗбүр итә, Бөек Ватан сугышына булган карашына йогынты ясый. Шулай ук шигырьдә явыз сугыш авырлыклары, афәтләре ир-атларның гына түгел, ә балаларның да, хатын-кызларның да, әби-бабайларның да язмышын өзгәне турында язылган.
                Бомба шартлап, чигенү юлларында
                                                                       Гөнаһлылар юлы өзелүен,
                                                                       Балалар һәм картлар егылуын
                                                                       Күрдеңме син?
                                                                       Ә мин, мин күрдем.

                                                                        Яралылар исән калсын өчен,
                                                                        Яшь кызларның каннар бирүен,
                                                                        Үзләренең һушсыз егылуын
                                                                        Күрдеңмы син?   
                                                                        Ә мин, мин күрдем.

                                                                         Хәлдән таеп арган эшчеләрнең
                                                                         Станокка бөгелеп төшүен,
                                                                         Цехларыннан ләкин китмәүләрен
                                                                         Күрдеңме син?   
                                                                         Ә мин, мин күрдем.
Чыннан да, тылдагы халык сугыштагыларга караганда да күбрәк газап кичерә. Хатын- кызлар, балалар, әбиләр ,бабайлар, иртәдән кичкә хәтле солдатларга тукланырга ризык, киенергә кием- салым әзерләп, җиң сызганып, басуларда, кырларда, төннәрен йокламыйча, иген ура, ашлык җыя.
Сугышны бердәмләшеп, бер-береңә ярдәм итеп кенә җиңеп чыгып була. Халкыбыз нәкъ менә шушы сыйфатларны булдырып, бөтен ил белән бергә явыз дошманга каршы көрәште һәм җиңеп чыкты.
                                                                    Авыр иде, ләкин үттек аны,
	Җинеп үттек бердәм ил белән.
	Җиңү безгә җиңел килмәгәнне 
	Беләсеңме?
	Ә мин, мин беләм.

	Әйе, беләм,
	Чөнки аның өчен
	Туган халкым ниләр бирүен
	Үз иңнәрем белән татыдым мин,
	Үз йөрәгем белән кичердем.
Сугыш – ул миллионнарның тормышы, ятим калган балаларның, тол калган хатыннарның, балаларын югалткан аналарның ачы күз яше. Сугыш, тормышны челпәрәмә китереп, бәхетне бәхетсезлеккә алмаштыручы афәт. Шуңа да шагыйрә иҗатында бу теманың яктыртылуын бүгенге көндә дә бик актуаль дип саныйм, чөнки безнең тормышта да тынычлыкның кадерен белмичә, мал, байлык, акча өчен илен генә түгел, гаиләсен, җанын сатучыларны күрергә мөмкин. Бер генә минутка тынычлыкны сугыш белән алыштырып күз алдына китерү дә авыр. Ә Клара апаның бу шигыре барыбызны да яшәгән һәрбер көннең кадерен белергә, булганына шөкер итеп, бәхетне үзебез төзергә, ә булган бәхетебезне югалтмаска чакыра.
Клара Булатова  иҗатында мәхәббәт лирикасының чагылышы.
Шагыйрә укучысы куңеленә үзенең уй-кичерешләрен түкми-чәчми, бербөтен итеп, бөтен дөньясын җәлеп итеп керә. Аның шигырьләрендә тормышның күпкырлы нечкәлекләре, язмыш сынауларының  аяусыз булуы, бер сүз белән әйтсәк – ничек бар, шулай итеп тасвирлана. Мәхәббәт лирикасында, гадәттә, хисләр көрәше, кичерешләр каршылыгы күрсәтелә. Ә мин шагыйрьнең “Сиңа кайтам” әсәренә тукталасым килә.
Бу әсәренең башыннан ахырына кадәр мәхәббәттә ике кеше арасындагы  мөнәсәбәтләр генә түгел, ә тагын бер фактор – ул тормыш- көнкүреш проблемаларының йогынтысы, язмышка тәсире чагыла. Яшь кыз психологиясе – аның сөйгәне янында чүәктән йөрисе килмәү. Тик ул кул кушырып, юк диеп утырмый. Бәхетле булырга тели, мәхәббәте өчен көрәшә. Медсестра  Рита туфлиләрен  клубка киеп чыгар өчен, төннәр буе аңа чигү чигә.  Тик... . Тормыш  рәхимсез... Сөйгәне инде башка белән. Татар кызларына хас тыйнаклык аңа хисләрен ачып салырга, егете белән аңлашырга ирек бирми. Ничек кенә яратса да, ул аны онытырга, онытырга тырышырга мәҗбүр. Ул гына  түгел,  егет исә гомер буе ул диеп яшәгән, хәтта өйләнмәгән дә. Бу инде алар арасында мавыгу гына түгел, ә чын хисләр, олы мәхәббәт булуы турында сөйли. Бу поэма яшьләрне бәхет өчен көрәшергә, мәхәббәтне сакларга, якларга өйрәтә. Чын хисләр өскә кигән күлмәк, аяктагы туфли матурлыгы кысалары белән генә үлчәнми. Ул вакланмый, еллар үткәч тә, ерактагы якты кояш кебек, ымсындырып, үзенә чакырып, хатирәләре белән күңелгә рәхәтлек биреп тора.
Поэмадагы төсләр чагылышы – зәңгәр төс – һава, күк төсе, кабатлаулар, вакыт араларына кире кайтасы килү теләге бу олы хисләрнең ни дәрәҗәдә  чиста, ныклы булуын күрсәтәләр.
Мәхәббәт ул егет белән кыз арасындагы хисләр генә түгел, моңа гаиләдә әти-әни, балалар, туганнар арасындагы мөнәсәбәтләр дә керә. 
Шагыйрәбез иҗатында буыннар арасындагы бәйләнешне саклау, олылау темасына кагылышлы әсәрләр шактый. Миңа бигрәк тә аның үзенең “инәенә” багышланган язмалары ошады. “Яшел каләм” китабындагы “ Инәй” хикәясен укыдым, ә аннан “Инәйнең яраннары” шигыренә тукталдым. Чын мәгънәсендә тормышка өйрәтә торган, гаиләне сакларга юл күрсәтә торган, өстәл китабы итеп тотардай әсәрләр.
Бары авылның киң күнелле “инәйләрендә” генә була торган зирәклек, бераз гына хәйләкәрлек, шул ук вакытта киленне “кеше баласы” дип түгел, ә үзеңнеке итеп кабул итү, булганыннан да яхшырак итеп күрсәтергә тырышу... 
“Укымышлы килен” дә бурычлы булып калмый, “инәй” үрнәгендә үзе дә аны хөрмәтләп, олылап яши. Узе килен булып төшкән гаиләдәге һәр кешегә игътибарын бирә, җылы сүзен, ягымлы карашын кызганмый. “Каенсеңлем” поэмасындагы моңа кагылышлы юлларны укыганда күнел үзеннән-үзе нечкәреп кала, кешеләргә гел яхшылыклар гына эшлисе килә. ...Үз сеңлем әле әллә кайда. Каенсеңлем инде янымда... – дип яза шагыйрә.
Безнең бүгенге  “Ата улны, ана кызны белми”  дип аталган заманада килен-кайнана-каенсеңел арасындагы мондый җылы мөнәсәбәтләр сокландырып кына калмый, ә рухи матурлык үрнәге дә булып тора. Ак чәчәкле яраннар, кипкән мәтрүшкәләр, милли ризыклар, гореф-гадәт, йолалар аркылы шагыйрә кеше күңелен, аның нечкәлеген, хатын-кыз психологиясен, күңелләр-җаннар арасында күзгә күренми торган җепләр белән нинди ышанычлы һәм ныклы күперләр салып булуын күрсәтә. Шагыйрә әсәрләре безне тормышта киң күңелле, миһербан-шәфкатьле, ихтирамлы һәм игътибарлы булырга өйрәтә, ялгыш адымнардан сакланып гомер җебен сүткәндә һәркайсыбызга камил акыл белән фикер йөртеп игелекле эшләргә чакыручы өлге булып тора.
Шагыйрә иҗатына анализ ясаганда, Клара апаның 60 яшьлек юбилеена багышлап үзем язган шигырь юллары искә төште. Ә инде әсәрләрен тагын бер кат барлап чыкканнан соң, бу юлларның шагыйрә иҗатына тәңгәл килүенә инандым. Шуңа чыгышымны шушы юллар белән тәмамларга телим.
Шигырьләрен аягүрә яза, оныкларга күптән әби ул,
Әмма яшьләр биегәндә бер дә читтә калмый ул.
Үзе кайнана да, килен дә ул, әмма картаерга уйламый,
Теле белән кисеп төшерә дә, теле белән үзе дәвалый.
Хаксызлыкны, рәнҗетүне күрсә, шигырь уты белән көйдерә,
Шигырьләре белән утка тота, шигырьләре белән сөйдерә.
Еллар үтсә үтсен, чәч чаларсын, күңелләрдән яшьлек ктимәсен,
Илһам чишмәләре саекмасын, шиърияткә хөрмәт бетмәсен!
Һәм инде бүген, шагыйрәнең туган көнендә, аның иҗатына багышлап шундый Республикакүләм чаралар үткәрәбез икән, димәк, әле илһам бар, илһамга лаеклы хөрмәт бар.

